
SUĠĠERIMENTI

Il-Kumitat għall-Kummerċ Internazzjonali jistieden lill-Kumitat għall-Iżvilupp, bħala l-
kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

1. Jilqa’ l-konklużjoni tan-negozjati tal-Ftehim ta’ Sħubija l-ġdid bejn l-Unjoni Ewropea u 
l-membri tal-Organizzazzjoni tal-Istati Afrikani, tal-Karibew u tal-Paċifiku (OSAKP) u 
l-objettivi ġenerali li dan jistabbilixxi dwar il-kisba tal-Għanijiet ta’ Żvilupp Sostenibbli 
(SDGs) tan-NU u l-adeżjoni mal-Ftehim ta’ Pariġi; jinsisti li l-Parlament kellu jagħti l-
approvazzjoni tiegħu qabel ma tittieħed deċiżjoni tal-Kunsill dwar l-applikazzjoni 
proviżorja tal-Ftehim ta’ wara Cotonou; jissottolinja r-relazzjoni politika, ekonomika u 
kulturali importanti bejn l-UE u l-OSAKP; jisħaq li l-UE tikkontribwixxi għall-iżvilupp 
ekonomiku sostenibbli fil-pajjiżi tal-OSAKP u għall-avvanz tal-pożizzjoni tagħhom fis-
sistema kummerċjali globali; jissottolinja li l-Ftehim ta’ wara Cotonou mhux se jbiddel 
l-arranġamenti kummerċjali bejn l-UE u l-pajjiżi tal-OSAKP, li s-sħubija tagħhom se 
tkompli tkun ibbażata fuq ftehimiet u strumenti kummerċjali separati, b’mod partikolari 
l-ftehimiet ta’ sħubija ekonomika reġjonali (FSE) u l-iskema tas-sistema ġeneralizzata 
ta’ preferenzi (SĠP); jappella lill-Kummissjoni biex tiżgura li l-istrumenti kummerċjali 
kollha tagħha mmirati lejn il-pajjiżi tal-OSAKP, bħall-FSE, is-SĠP u l-Għajnuna għall-
Kummerċ, ikunu reċiprokament rinforzanti u allinjati mal-prinċipju tal-koerenza tal-
politiki għall-iżvilupp;

2. Jilqa’ l-għan ġenerali tal-Ftehim ta’ wara Cotonou li jappoġġja l-integrazzjoni tal-pajjiżi 
tal-OSAKP fl-ekonomija globali; jevidenzja li l-ftehim fih kapitolu dwar il-
kooperazzjoni kummerċjali li jirriafferma l-impenn li jiġu implimentati u msaħħa l-FSE, 
u jistabbilixxi prijoritajiet u dispożizzjonijiet komuni, b’mod mhux eżawrjenti, dwar il-
kummerċ u l-iżvilupp sostenibbli, il-faċilitazzjoni tal-kummerċ, il-kummerċ fis-servizzi, 
il-promozzjoni tal-multilateraliżmu u l-eliminazzjoni tal-ostakli mhux tariffarji; jilqa’, 
b’mod partikolari, ir-referenzi għall-istandards soċjali, ambjentali u tax-xogħol, ir-
responsabbiltà soċjali korporattiva, l-imġiba responsabbli fin-negozju u r-rispett għad-
dritt ta’ regolamentazzjoni fl-intier tal-ftehim;

3. Jisħaq fuq li r-rwol ewlieni ta’ dawn il-FSE bejn l-UE u l-pajjiżi Afrikani għandu jkun 
il-promozzjoni tal-iżvilupp sostenibbli fit-tul, it-tnaqqis tal-faqar u t-tisħiħ tal-
integrazzjoni reġjonali; jagħraf il-fehmiet diverġenti dwar dawn il-FSE u jappella lill-
Kummissjoni biex tindirizzahom billi tibni l-fiduċja u l-fehim reċiproku dwar il-
benefiċċji u t-tħassib dwar il-FSE; huwa attent għall-possibbiltà tal-effetti pożittivi u 
negattivi li l-Ftehim ta’ Sħubija l-ġdid bejn l-UE u l-membri tal-OSAKP jista’ jkollu fuq 
il-kummerċ intra-Afrikan; jinsisti li kwalunkwe effett negattiv fuq il-kummerċ intra-
Afrikan għandu jiġi evitat u indirizzat f’kooperazzjoni mill-qrib mas-sħab Afrikani 
tagħna; jappella lill-Kummissjoni biex issostni l-assistenza politika, finanzjarja, teknika 
u ta’ politika pprovduta lill-pajjiżi tal-OSAKP skont il-ħtiġijiet ivvalutati tagħhom, 
jiġifieri lis-sħab Afrikani tagħha għall-implimentazzjoni bla xkiel taż-Żona ta’ 
Kummerċ Ħieles Kontinentali Afrikana, fid-dawl tal-promozzjoni tal-kummerċ intra-
Afrikan; jinsisti fuq il-ħtieġa li kwalunkwe arranġament kummerċjali mal-pajjiżi tal-
OSAKP jiġi akkumpanjat b’bini tal-kapaċità u assistenza teknika biex tiġi appoġġjata 
b’mod effettiv l-implimentazzjoni tagħhom; itenni t-talba tiegħu li qabel ma jiġu 

nnegozjati FSE ġodda, titwettaq analiżi fil-fond tal-impatt tal-FSE fuq l-ekonomiji 
lokali, l-integrazzjoni reġjonali, id-diversifikazzjoni ekonomika u l-SDGs;

4. Jappella lill-Kummissjoni biex tiżgura li dawn il-FSE bejn l-UE u l-pajjiżi Afrikani 
jkunu ta’ benefiċċju għall-kummerċ intra-Afrikan u għall-popolazzjoni Afrikana; 

5. Itenni l-appell tiegħu lill-Kummissjoni biex timplimenta miżuri bħal projbizzjoni fuq l-
importazzjoni ta’ prodotti relatati ma’ ksur serju tad-drittijiet tal-bniedem, bħax-xogħol 
furzat jew l-agħar forom ta’ tħaddim tat-tfal; jisħaq fuq l-importanza li l-objettiv tal-
ġlieda kontra x-xogħol furzat u t-tħaddim tat-tfal jiġi inkluż fil-kapitoli tal-kummerċ u l-
iżvilupp sostenibbli tal-ftehimiet kummerċjali tal-UE;

6. Jinsisti li d-dispożizzjonijiet dwar il-kummerċ u l-investiment tal-ftehim iridu jitfasslu 
b’tali mod li jkunu ta’ benefiċċju għall-partijiet kollha sabiex tiġi żgurata sħubija ekwa; 
jissottolinja l-ħtieġa li jinstab il-bilanċ ġust tal-benefiċċji bejn l-UE u l-pajjiżi tal-
OSAKP, skont id-drittijiet u l-obbligi tal-partijiet skont il-Ftehim ta’ wara Cotonou; 
jappella lill-Kummissjoni biex tiggarantixxi li kemm il-pajjiżi, iċ-ċittadini u l-industriji 
tal-UE kif ukoll dawk tal-OSAKP jibbenefikaw mir-relazzjonijiet kummerċjali; jappella 
lill-Kummissjoni biex tavvanza żvilupp u tkabbir li jkunu sostenibbli u inklużivi; 
jappella lill-Kummissjoni biex tiżgura li l-ftehim ikun bażi għat-tisħiħ tar-relazzjonijiet 
ekonomiċi bejn il-partijiet b’mod li jkun ta’ benefiċċju reċiproku, li jżid is-sehem mis-
suq globali kemm tan-negozji tal-UE kif ukoll tal-OSAKP u li jsaħħaħ ir-rwol tal-
intraprendituri lokali u tal-intrapriżi żgħar u ta’ daqs medju; jevidenzja li dan għandu 
jqis il-livelli ta’ żvilupp rispettivi tagħhom, jippermettilhom jipproteġu l-industriji 
tagħhom li għadhom jibdew, jappoġġjaw il-biedja fuq skala żgħira u jissodisfaw l-
istandards ta’ sostenibbiltà tal-UE u internazzjonali għall-esportazzjoni tal-prodotti 
agrikoli tagħhom; jappella lill-Kummissjoni biex tindirizza b’mod effettiv u 
tiggarantixxi b’mod konkret l-aċċess għas-suq tal-UE għall-produtturi tal-OSAKP fil-
proċess ta’ reviżjoni ta’ dawn il-FSE; jappella lill-Kummissjoni biex tippromwovi 
investimenti sostenibbli biex tavvanza l-infrastruttura diġitali u ekoloġika fil-pajjiżi tal-
OSAKP skont il-wegħda tagħha fil-Patt Klimatiku ta’ Glasgow, filwaqt li tiżgura l-
ġestjoni responsabbli tar-riżorsi naturali u l-materja prima;

7. Jappella lill-Kummissjoni biex tappoġġja l-attivitajiet kollha relatati mal-iżvilupp tax-
xjenza, it-teknoloġija, ir-riċerka, l-innovazzjoni u t-trasformazzjoni diġitali, li 
jikkontribwixxu b’mod sinifikanti għall-aċċellerazzjoni tal-iżvilupp sostenibbli, u 
tappoġġja lill-pajjiżi tal-OSAKP fl-isforzi determinati tagħhom lejn dan il-proċess; 
jinsisti li l-implimentazzjoni tad-dispożizzjonijiet relatati mal-kummerċ tal-Ftehim ta’ 
Sħubija l-ġdid OSAKP-UE ma trid tħalli lil ħadd jibqa’ lura, u trid tikkontribwixxi biex 
tistimula u żżid l-investiment strateġiku, toħloq l-impjiegi, issaħħaħ ir-rwol tas-settur 
privat u ssaħħaħ il-kooperazzjoni ekonomika u kummerċjali;

8. Ifakkar fl-importanza li jiġu appoġġjati l-bdiewa b’azjenda agrikola żgħira u l-iżvilupp 
ta’ prodotti u swieq kemm lokali kif ukoll reġjonali, filwaqt li tiġi evitata l-promozzjoni 
ta’ mudell agrikolu orjentat esklussivament lejn l-esportazzjoni u t-tisħiħ tal-istrutturi 
tal-ekonomiji ċirkolari, il-kummerċ intrareġjonali u l-kooperazzjoni kummerċjali, li 
jistgħu jikkontribwixxu għall-prevenzjoni ta’ aktar proċessi ta’ deforestazzjoni u ħtif 
tal-art;

9. Jilqa’ l-impenn tal-partijiet fl-Artikolu 83 tal-ftehim li “jieħdu miżuri biex jindirizzaw l-
evitar tat-taxxa, l-evażjoni tat-taxxa u prattiki tat-taxxa dannużi”; jappella lill-UE biex 
tappoġġja lill-pajjiżi tal-OSAKP fil-ġlieda kontra l-flussi finanzjarji illeċiti u l-evażjoni 
tat-taxxa mwettqa minn kumpaniji multinazzjonali u kumpaniji tal-UE biex jiġi żgurat li 
t-taxxi jitħallsu fejn jiġu ġġenerati l-profitti u l-valur ekonomiku reali sabiex jitwaqqfu 
l-erożjoni tal-bażi u t-trasferiment tal-profitti;

10. Jappella lill-UE biex tirrieżamina r-restrizzjonijiet fuq it-taxxi fuq l-esportazzjoni, id-
dispożizzjonijiet tal-Organizzazzjoni Dinjija tal-Kummerċ plus u d-dispożizzjonijiet 
dwar id-drittijiet tal-proprjetà intellettwali relatati mal-kummerċ fil-FSE attwali u fil-
ftehimiet futuri dwar il-kummerċ u l-kooperazzjoni mal-pajjiżi tal-OSAKP;

11. Jisħaq li d-dispożizzjonijiet dwar is-sostenibbiltà għandhom ikunu ankrati fl-għanijiet u 
l-impenji li dwarhom qablu ż-żewġ partijiet; jirrikonoxxi li l-partijiet għall-ftehim jista’ 
jkollhom interpretazzjonijiet differenti tas-sostenibbiltà u huwa konxju mil-livelli 
rispettivi tal-prijoritajiet ta’ żvilupp u ta’ politika tal-partijiet; jappella għal valutazzjoni 
dwar id-differenzi fl-interpretazzjoni u l-applikazzjoni fil-Ftehim ta’ wara Cotonou, li 
jistgħu jtejbu l-fehim tal-għanijiet komuni ta’ sostenibbiltà mill-partijiet kollha u jistgħu 
jappoġġjaw il-prinċipju ta’ approvazzjoni libera, minn qabel u infurmata tan-NU; 
jappella għall-inklużjoni sistematika ta’ kapitoli infurzabbli dwar il-kummerċ u l-
iżvilupp sostenibbli fil-FSE kollha attwalment negozjati u futuri;

12. Ifakkar fl-impenn tal-Parlament favur il-Patt Ekoloġiku Ewropew u jilqa’ l-inizjattivi 
kummerċjali li jikkontribwixxu għall-kisba tal-objettivi tiegħu, inkluż iżda mhux limitat 
għall-Mekkaniżmu ta’ Aġġustament tal-Karbonju fil-Fruntiera u l-proposta leġiżlattiva 
dwar id-diliġenza dovuta obbligatorja; jinsisti li l-Kummissjoni timmonitorja bir-reqqa 
l-impatt ta’ dawn l-inizjattivi fuq il-kummerċ bejn l-UE u l-OSAKP u tippreżenta 
miżuri ta’ akkumpanjament biex ittaffi kwalunkwe tfixkil li jista’ jkun hemm fuq 
perjodu qasir; jinsab konvint li fit-tul dawn l-inizjattivi leġiżlattivi se jirriżultaw fi 
ktajjen tal-valur globali aktar reżiljenti u sostenibbli, li jkunu ta’ benefiċċju għaċ-
ċittadini u n-negozji fl-UE u fl-OSAKP;

13. Jappella lill-awtoritajiet Afrikani u Ewropej biex jiġġieldu kontra l-fenomeni finanzjarji 
illeċiti, id-delokalizzazzjoni tal-kapital, l-iskemi ta’ evitar tat-taxxa u t-telf tal-introjtu 
nazzjonali minħabba tnaqqis fit-tariffi, li huwa ekwivalenti għal 12-il darba ċ-ċifra 
annwali għall-assistenza uffiċjali għall-iżvilupp;

14. Jissottolinja l-ftehim proviżorju għal djalogu bejn l-UE u l-pajjiżi tal-OSAKP dwar 
kwistjonijiet relatati mad-drittijiet fundamentali u elementi essenzjali oħra; jirrikonoxxi 
l-komponent qawwi tad-drittijiet tal-bniedem fil-FSE; ifakkar fil-pożizzjoni ġuridika 
tal-Ftehim ta’ wara Cotonou, inklużi l-klawżoli ta’ sospensjoni fl-Artikolu 101(8) fil-
każ ta’ ksur tal-klawżoli tad-drittijiet tal-bniedem; jisħaq fuq l-importanza tad-djalogu 
politiku u tal-proċeduri ta’ konsultazzjoni biex tiġi żgurata l-effikaċja ta’ dawn il-
klawżoli u jappella lill-Kummissjoni biex tiggarantixxi li l-klawżoli ta’ sospensjoni jiġu 
applikati b’mod korrett fil-każ ta’ ksur tal-elementi essenzjali tal-ftehim, bħad-
dispożizzjonijiet relatati mad-drittijiet tal-bniedem, il-prinċipji demokratiċi u l-istat tad-
dritt; jenfasizza li s-sospensjoni tad-dispożizzjonijiet m’għandhiex tagħmel ħsara lill-
popolazzjoni, iżda għandha tolqot lil dawk responsabbli għall-ksur ta’ dawn l-elementi 
essenzjali; jissottolinja l-importanza tad-djalogu u l-kooperazzjoni strutturata u effettiva 

mas-soċjetà ċivili fl-implimentazzjoni tal-ftehim, inkluż dwar kwistjonijiet 
kummerċjali, peress li dan jipprovdi trasparenza, obbligu ta’ rendikont, governanza 
tajba u tmexxija demokratika filwaqt li javvanza l-elementi essenzjali; jilqa’ l-inklużjoni 
tal-mekkaniżmu għall-konsultazzjoni bħala karatteristika pożittiva u distintiva tal-
ftehim; jilqa’ wkoll id-dimensjoni parlamentari b’saħħitha tal-ftehim u jimpenja ruħu li 
jimmonitorja l-implimentazzjoni tagħha;

15. Jissottolinja bil-qawwa r-rabta importanti bejn il-kummerċ, il-qerda tal-faqar, il-ġlieda 
kontra l-inugwaljanzi u l-appoġġ għall-iżvilupp sostenibbli, sakemm jiġu stabbiliti 
istituzzjonijiet adegwati; jistieden lill-Kummissjoni tirrapporta lura għand il-Parlament 
dwar kif l-aspetti relatati mal-kummerċ u mal-investiment tal-ftehim qegħdin 
jikkontribwixxu għall-kisba tal-SDGs; jisħaq bil-qawwa l-importanza li jitqiesu l-SDGs 
fil-proċess ta’ reviżjoni ta’ dawn il-FSE; jissottolinja r-rwol tan-nisa u ż-żgħażagħ fl-
ekonomiji u s-soċjetajiet tal-pajjiżi tal-OSAKP; jirrikonoxxi li d-dispożizzjonijiet dwar 
il-kummerċ u l-investiment fi ħdan il-ftehim jieħdu passi xierqa biex jipprovdu impjiegi 
deċenti għal kulħadd u biex jagħtu setgħa soċjoekonomika lill-gruppi emarġinati; 
jappella lill-Kummissjoni biex iżżid u tiggarantixxi l-parteċipazzjoni ta’ dawn il-gruppi 
fir-relazzjonijiet kummerċjali u ta’ investiment bejn l-UE u l-OSAKP; jenfasizza li t-
tisħiħ tal-pożizzjoni tan-nisa u l-bniet irid jiġi integrat u jħeġġeġ lill-partijiet jieħdu 
azzjonijiet biex jiksbu l-ugwaljanza bejn is-sessi, b’mod partikolari għall-kummerċ 
intra-Afrikan, u bħala parti mir-relazzjonijiet kummerċjali u ta’ investiment bejn l-UE u 
l-OSAKP, f’kooperazzjoni mill-qrib mal-partijiet ikkonċernati; jappella lill-
Kummissjoni biex taġġorna l-komunikazzjoni tagħha tal-2009 dwar il-kummerċ ġust u 
etiku;

16. Jinsab imħasseb, fid-dawl tal-ispazju li qiegħed jiċkien għas-soċjetà ċivili, li l-partijiet 
impenjaw ruħhom li jżidu l-parteċipazzjoni effettiva tas-soċjetà ċivili biss “fejn xieraq”; 
jappella lill-UE biex tippromwovi l-istabbiliment ta’ strutturi u mekkaniżmi 
istituzzjonali u operazzjonali biex tiżgura l-parteċipazzjoni sistematika tas-soċjetà ċivili 
permezz ta’ djalogu trasparenti u miftuħ u proċess ta’ konsultazzjoni mar-rappreżentanti 
tas-soċjetà ċivili mill-pajjiżi tal-UE u tal-OSAKP; 

17. Jisħaq li r-relazzjoni reċiproka bejn l-UE u l-OSAKP għandha tkun ibbażata fuq valuri 
komuni u li r-relazzjonijiet ekonomiċi jridu jiżviluppaw fuq bażi ta’ sħubija; 
jissottolinja li l-għan komuni tagħna huwa li niżguraw l-istabbiltà u l-prosperità biex 
niggarantixxu tkabbir ekonomiku u soċjali sostenibbli;

18. Huwa tal-fehma li l-Ftehim ta’ wara Cotonou jista’ jikkontribwixxi għall-objettivi tal-
politika kummerċjali u ta’ investiment tal-UE u tal-pajjiżi tal-OSAKP u jirrakkomanda 
li l-Parlament jagħti l-approvazzjoni tiegħu.

ANNESS: ENTITAJIET JEW PERSUNI
LI R-RAPPORTEUR GĦAL OPINJONI RĊEVIET KONTRIBUT MINGĦANDHOM

F’konformità mal-Artikolu 8 tal-Anness I tar-Regoli ta’ Proċedura, ir-rapporteur għal opinjoni 
tiddikjara li rċeviet kontribut mill-entitajiet jew il-persuni li ġejjin fit-tħejjija tal-opinjoni, sal-
adozzjoni tagħha fil-kumitat:

Entità u/jew persuna
Dr. James Nyomakwa-Obimpeh (PhD)
Professor Robert Dussey, Togo’s Minister of Foreign Affairs, African Integration and 
Togolese Abroad, the OACPS’ Chief Negotiator and Chair of the Ministerial Central 
Negotiating Group
CONCORD Europe

Il-lista ta’ hawn fuq hija mfassla taħt ir-responsabbiltà esklużiva tar-rapporteur għal opinjoni.

Membri preżenti għall-votazzjoni finali Barry Andrews, Anna-Michelle Asimakopoulou, Tiziana Beghin, Geert 

Gregorová, Heidi Hautala, Danuta Maria Hübner, Karin Karlsbro, 
Martine Kemp, Miapetra Kumpula-Natri, Bernd Lange, Margarida 
Marques, Gabriel Mato, Sara Matthieu, Emmanuel Maurel, Carles 
Puigdemont i Casamajó, Samira Rafaela, Catharina Rinzema, Inma 
Rodríguez-Piñero, Helmut Scholz, Joachim Schuster, Mihai Tudose, 
Kathleen Van Brempt, Marie-Pierre Vedrenne, Jörgen Warborn, Iuliu 
Winkler, Jan Zahradil, Juan Ignacio Zoido Álvarez

Sostituti preżenti għall-votazzjoni finali Michiel Hoogeveen, Javier Moreno Sánchez, Ralf Seekatz

